
MILLIY IQTISODIYOTNI SANOATLASHUVINING 
HAJMIY VA SIFAT O‘LCHAMLARI O‘RTASIDAGI 
NOMUTANOSIBLIK TAHLILI
Erkayev Akrom Normuxammadovıch
Toshkent davlat istisodiyot universiteti (DSc) mustaqil izlanuvchisi 
ORCID: 0009-0001-2638-7958
erkayevakrom27@gmail.com

Annotatsiya. Ushbu maqolada milliy iqtisodiyotning sanoatlashuvi hajmiy va sifat o‘lchamlari o‘rtasidagi 
nomutanosiblik 2016–2025-yillar rasmiy statistik ma’lumotlari asosida chuqur tahlil qilingan. Tadqiqotda 
sanoatlashuv darajasi yagona kuzatiladigan ko‘rsatkich emas, balki hajm, tarkib va sifat darajalaridan 
iborat murakkab, ko‘p o‘lchovli tushuncha sifatida talqin etiladi. Petti–Klark, Kuznets, Kaldor–Verdoorn 
hamda Rodrikning erta deindustrializatsiya nazariyalari O‘zbekiston ma’lumotlari misolida empirik tekshirilib, 
ishlab chiqarilgan tayyor sanoat mahsulotining yalpi ichki mahsulotdagi ulushi sezilarli oshgani holda uning 
texnologik tarkibi yomonlashgani, ya’ni hajmiy va sifat o‘lchamlari qarama-qarshi yo‘nalishda harakatlanishi 
mumkinligi asoslangan. Sanoat o‘sishining metallurgiya tarmog‘i atrofida jamlanishi Herfindahl indeksi orqali, 
sanoatlashuvning har bir hajm birligiga to‘g‘ri keladigan sifat darajasi esa maxsus diagnostik nisbat orqali 
baholangan. Tahlil natijalari asosida sanoat siyosatining maqsad funksiyasini hajmiy ko‘rsatkichlardan sifat 
ko‘rsatkichlariga yo‘naltirish zarurligi uch qatlamli konseptual model doirasida asoslab berilgan.

Kalit so‘zlar: sanoatlashuv, ishlab chiqarilgan tayyor sanoat mahsuloti, tarkibiy transformatsiya, texnologik 
tarkib, hajmiy o‘lcham, sifat o‘lchami, erta deindustrializatsiya, Kaldor–Verdoorn qonuni, Hoffmann koeffitsiyenti, 
Herfindahl indeksi, hajm–sifat nisbati, iqtisodiy murakkablik.

Аннотация. В статье на основе официальных статистических данных Республики Узбекистан за 
2016–2025 годы проведён комплексный анализ дисбаланса между количественными и качественными 
параметрами индустриализации национальной экономики. Индустриализация рассматривается не 
как единый наблюдаемый показатель, а как многомерная категория, включающая количественные, 
структурные и качественные характеристики. На эмпирическом материале Узбекистана проверены 
положения теорий Петти–Кларка, Кузнеца, Калдора–Вердоорна и концепции преждевременной 
деиндустриализации Родрика. Установлено, что при существенном увеличении доли произведённой 
промышленной продукции в валовом внутреннем продукте наблюдается ухудшение её технологической 
структуры, что свидетельствует о возможности разнонаправленного движения количественных 
и качественных параметров индустриализации. Концентрация промышленного роста вокруг 
металлургической отрасли оценена с использованием индекса Херфиндаля, а уровень качества на 
единицу объёма индустриализации измерен с помощью специально разработанного диагностического 
коэффициента. На основе полученных результатов обоснована необходимость переориентации целей 
промышленной политики с количественных показателей на качественные в рамках трёхуровневой 
концептуальной модели.

Ключевые слова: индустриализация, произведённая промышленная продукция, структурная 
трансформация, технологическая структура, количественное измерение, качественное измерение, 
преждевременная деиндустриализация, закон Калдора–Вердоорна, коэффициент Хоффмана, индекс 
Херфиндаля, соотношение «объём–качество», экономическая сложность.

Abstract. This article provides an in-depth analysis of the imbalance between the quantitative and 
qualitative dimensions of national industrialization using official statistical data for Uzbekistan covering the period 
2016–2025. Industrialization is conceptualized not as a single observable indicator but as a multidimensional 
phenomenon consisting of quantitative, structural, and qualitative dimensions. The theoretical propositions of 
Petty–Clark, Kuznets, Kaldor–Verdoorn, and Rodrik’s premature deindustrialization hypothesis are empirically 
examined using Uzbekistan’s data. The findings demonstrate that while the share of manufactured industrial 
output in gross domestic product has increased substantially, its technological composition has deteriorated, 
indicating that the quantitative and qualitative dimensions of industrialization may evolve in opposite directions. 
The concentration of industrial growth in the metallurgical sector is assessed using the Herfindahl Index, while 

the quality achieved per unit of industrialization is measured through a specially developed diagnostic ratio. 
Based on the empirical findings, the study argues that the objective function of industrial policy should be 
shifted from quantitative expansion toward qualitative improvement within a three-layer conceptual framework.

Keywords: industrialization, manufactured industrial output, structural transformation, technological 
composition, quantitative dimension, qualitative dimension, premature deindustrialization, Kaldor–Verdoorn 
law, Hoffmann coefficient, Herfindahl Index, quantity–quality ratio, economic complexity.

K I R I S H
Hozirgi globallashuv sharoitida milliy iqtisodiyotlarning raqobatbardoshligini ta’minlashda sanoatlashtirish 

strategik ustuvor yo‘nalish sifatida barcha davlatlar uchun muhim ahamiyat kasb etmoqda. Sanoat ishlab 
chiqarishining barqaror rivojlanishi iqtisodiy o‘sishning asosiy multiplikatori bo‘lib, u nafaqat yaratilayotgan 
qo‘shilgan qiymatni, balki bandlikni, eksportni, texnologik rivojlanishni va innovatsion salohiyatni ham belgilaydi. 
Jahon tarixi shuni ko‘rsatadiki, rivojlangan iqtisodiyotga erishgan barcha mamlakatlar o‘z rivojlanishining bir 
bosqichida rejali va maqsadli sanoatlashtirish strategiyasini amalga oshirgan.

O‘zbekistonda 2017-yildan boshlangan keng qamrovli iqtisodiy islohotlar doirasida mamlakat yalpi ichki 
mahsulotida sanoat ulushini oshirish, yuqori qo‘shilgan qiymatli mahsulotlar ishlab chiqarishni kengaytirish va 
eksport salohiyatini mustahkamlash dolzarb vazifa sifatida belgilangan. 

Ayni paytda sanoat ulushining miqdoriy oshishi o‘z-o‘zidan sanoatlashuvning sifat jihatdan chuqurlashganini 
anglatmaydi. To‘rtinchi sanoat inqilobi sharoitida sanoatning texnologik mazmuni, raqamlashtirilishi va 
innovatsion salohiyati o‘sish sifatini belgilovchi hal qiluvchi omilga aylanmoqda. Shu bois mazkur maqolaning 
maqsadi sanoatlashuvning hajmiy o‘sishi bilan uning sifat darajasi o‘rtasidagi munosabatni O‘zbekiston misolida 
empirik baholash va aniqlangan nomutanosiblikning nazariy hamda amaliy oqibatlarini asoslashdan iborat.

M A V Z U G A  O I D  A D A B I Y O T L A R  S H A R H I
Sanoatlashuv jarayonining tarkibiy tabiati klassik iqtisodiy nazariyalarda keng o‘rganilgan. U. Petti va K. 

Klark iqtisodiy o‘sish davomida mehnat hamda kapital resurslarining birlamchi sektordan ikkilamchi, so‘ngra 
uchlamchi sektorga oqib o‘tishini qonuniyat darajasiga ko‘targan bo‘lsa, A. Fisher bu oqimning harakatlantiruvchi 
kuchini talabning daromadga nisbatan elastikligidagi tafovut bilan izohlagan. S. Kuznets sanoatlashuvni alohida 
tarmoqning o‘sishi emas, balki butun iqtisodiyotning tarkibiy transformatsiyasi sifatida talqin qilib, tarkibiy 
o‘zgarish sur’atini o‘sish sifatining bevosita o‘lchovi deb ko‘rsatgan.

Sanoatning iqtisodiy o‘sishdagi alohida rolini N. Kaldor uch o‘zaro bog‘liq qonuniyat orqali asoslagan 
bo‘lib, ulardan ikkinchisi P. Verdoorn nomi bilan ham ataladi va sanoat ishlab chiqarishining o‘sishi mehnat 
unumdorligining ortishini keltirib chiqarishini ifodalaydi. A. Lyuis ikki sektorli model orqali mehnat resurslarining 
sektorlararo qayta taqsimlanishini, U. Baumol esa unumdorligi sekin o‘suvchi tarmoqlardagi «xarajat kasalligi»ni 
tahlil qilgan. Zamonaviy rivojlanish iqtisodiyotidagi eng jiddiy ogohlantirish D. Rodrikning erta deindustrializatsiya 
konsepsiyasi hisoblanadi: rivojlanayotgan mamlakatlarda sanoat ulushi ilgarigi avlod mamlakatlariga qaraganda 
ancha past daromad darajasida cho‘qqiga chiqmoqda. S. Hidalgo va R. Hausmann esa iqtisodiy murakkablik 
indeksini taklif etib, mamlakat eksport savatining tarkibi uning yashirin ishlab chiqarish salohiyatini aks ettirishini 
ko‘rsatgan.

Postsovet iqtisodiy adabiyotida S. D. Bodrunov moddiy ishlab chiqarishning ustuvorligini saqlagan holda 
uning bilim sig‘imini oshirish zarurligini asoslasa, S. Y. Glazev texnologik ukladlar almashinuvi konsepsiyasini 
rivojlantirgan, A. V. Buzgalin va A. I. Kolganov esa texnologik yangilanishni ishlab chiqarish munosabatlaridan 
ajratib bo‘lmasligini ko‘rsatgan. O‘zbekistonlik iqtisodchi olimlardan A. V. Vahobov, A. O‘lmasov, B. Yu. Xodiyev, 
Sh. Sh. Shodmonov, Q. X. Abduraxmonov, H. P. Abulqosimov, S. R. Topildiyev va T. Jurayevlar sanoat 
tarmoqlarini rivojlantirish, mehnat unumdorligini oshirish, milliy iqtisodiyotni modernizatsiya qilish hamda 
industrial jamiyatdan postindustrial innovatsion tizimlarga o‘tish qonuniyatlarini tadqiq etishgan. Shu bilan birga, 
sanoatlashuvning hajmiy o‘sishi bilan uning sifat darajasi o‘rtasidagi nomutanosiblikni miqdoriy baholovchi 
tadqiqotlar hozircha yetarli emas, bu esa mazkur maqola mavzusining dolzarbligini belgilaydi.

T A D Q I Q O T  M E T O D O L O G I YA S I
Maqolada ilmiy abstraksiya, tizimli va qiyosiy tahlil, statistik guruhlash, indeksli tahlil hamda mantiqiy 

umumlashtirish usullaridan foydalanilgan. Tahlilning axborot bazasini O‘zbekiston Respublikasi Milliy statistika 
qo‘mitasining iqtisodiy faoliyat turlari bo‘yicha yalpi qo‘shilgan qiymat, sanoat mahsuloti ishlab chiqarish tarkibi 
va tashqi savdo to‘g‘risidagi 2016–2025-yillarga oid rasmiy ma’lumotlari tashkil etadi. Sanoatlashuv darajasi 

uch mustaqil o‘lchov darajasida qaraladi: hajmiy daraja sanoatning qo‘shilgan qiymat va bandlikdagi ulushini, 
tarkibiy daraja sanoat ichidagi tarmoqlar nisbatini, sifat darajasi esa sanoat yaratayotgan qo‘shilgan qiymatning 
texnologik mazmunini o‘lchaydi. Sanoat tarkibining konsentratsiyasini baholashda Herfindahl indeksi, 
tarmoqlarning texnologik mazmunini baholashda esa Iqtisodiy hamkorlik va taraqqiyot tashkilotining texnologik 
jadallik taksonomiyasi qo‘llanilgan.

T A H L I L  V A  N A T I J A L A R
Sanoatlashuv jarayonining eng barqaror va empirik jihatdan ko‘p marta tasdiqlangan qonuniyatlari uning 

tarkibiy tabiatini aks ettiradi. Bu qonuniyatlarni O‘zbekiston ma’lumotlari misolida qiyosiy baholash mamlakatda 
iqtisodiy rivojlanishning klassik nazariyalarida qayd etilgan ayrim qonuniyatlar tasdiqlanayotganini, ayrim 
yo‘nalishlarda esa hali to‘liq shakllanmaganini ko‘rsatadi. Sanoatlashuvning asosiy iqtisodiy qonuniyatlari va 
ularning O‘zbekiston iqtisodiyotida namoyon bo‘lishi quyidagi jadvalda keltirilgan (1-jadval).

1-jadval
Sanoatlashuvning asosiy iqtisodiy qonuniyatlari va ularning O‘zbekiston iqtisodiyotida namoyon bo‘lishi1

№ Qonuniyat Muallif O‘zbekiston ma’lumotlarida namoyon bo‘lishi

1 Petti-Klark qonuni U.Petti, K.Klark
Qishloq xo‘jaligi ulushi 24,1 dan 16,6 foizga tushgan, Ishlab 

chiqarilgan tayyor sanoat mahsuloti ulushi 10,4 dan 20,8 
foizga ko‘tarilgan

2 Tarkibiy transformatsiya S.Kuznets Tarkibiy siljishning asosiy qismi 2017-yildan keyingi davrga 
to‘g‘ri keladi

3 Kaldor-Verdoorn qonuni N.Kaldor, 
P.Verdoorn

Bir bandga qo‘shilgan qiymat bo‘yicha sanoat ustunligi 
oshgan, biroq bandlik ulushi o‘zgarmagan

4 Hoffmann qonuni V.Hoffmann Koeffitsiyent 2010-yildagi 0,56 dan 2023-yilda 0,40 ga 
tushgan

5 Erta deindustrializatsiya D.Rodrik Qo‘shilgan qiymat bo‘yicha alomat yo‘q, bandlik bo‘yicha 
alomat mavjud

1-jadval ma’lumotlaridan ko‘rinadiki, Petti–Klark qonuni va Kuznetsning tarkibiy transformatsiya nazariyasiga 
mos ravishda iqtisodiyotda tarmoqlar tarkibining sezilarli o‘zgarishi kuzatilmoqda. 2016–2025-yillarda qishloq 
xo‘jaligining yalpi ichki mahsulotdagi ulushi qisqargan, sanoat ulushi esa oshgan. Biroq bu o‘tishning sifat 
mazmuni klassik modeldan farq qiladi: klassik modelda sanoatga o‘tish unumdorlik va texnologik darajaning 
oshishi bilan birga kechadi, O‘zbekiston misolida esa sanoatga o‘tish asosan resurs va o‘rtacha past texnologiyali 
tarmoqlar hisobiga ta’minlangan.

Iqtisodiyot tarkibidagi siljishning miqdoriy ko‘rinishi hajmiy darajada eng aniq ifodalanadi.
Milliy statistika qo‘mitasining yalpi qo‘shilgan qiymat tarkibi bo‘yicha ma’lumotlari kengaytirilgan sanoat 

guruhi, ya’ni tog‘-kon sanoati, qayta ishlash, energetika va suv ta’minoti birgalikda 2016-yildagi 19,1 foizdan 
2025-yilda 26,7 foizga oshganini ko‘rsatadi. Sektorlar bo‘yicha siljishning miqdoriy ko‘rinishi 2-jadvalda 
keltirilgan (2-jadval).

2-jadval
O‘zbekiston yalpi ichki mahsuloti tarkibida sanoat ulushi, 2016-2025-yillar, foizda2

Ko‘rsatkich 2016 2017 2018 2019 2020 2021 2022 2023 2024 2025

Tog‘-kon sanoati 2,2 3,0 4,4 5,4 3,4 3,5 3,4 3,0 3,0 2,8

Ishlab chiqarilgan tayyor 
sanoat mahsuloti 15,2 17,3 19,3 20,0 21,9 21,7 20,5 20,2 20,8 21,7

Energetika, suv ta’minoti 1,7 1,5 1,5 1,8 1,8 1,7 1,7 1,8 2,3 2,2

Sanoat, jami 19,1 21,9 25,2 27,2 27,1 27,0 25,6 24,9 26,1 26,7

1	 Milliy statistika qo’mitasi ma’lumotlari asosida muallif tomonidan tuzilgan. www.stat.uz
2	 Milliy statistika qo’mitasi iqtisodiy faoliyat turlari bo’yicha yalpi qo’shilgan qiymat ma’lumotlari asosida 

muallif hisob-kitobi.

2-jadvalga ko‘ra, kengaytirilgan sanoat guruhining ulushi o‘n yil davomida 7,6 foiz punktga oshgan. Eng 
jadal o‘zgarish 2016 va 2020-yillar oralig‘iga to‘g‘ri keladi: ishlab chiqarilgan tayyor sanoat mahsulotining ulushi 
shu to‘rt yilda 15,2 foizdan 21,9 foizga ko‘tarilgan, keyingi besh yilda esa 20 va 22 foiz oralig‘ida barqarorlashgan. 
Demak, tarkibiy siljish tabiiy o‘sishning uzluksiz natijasi emas, balki u aniq belgilangan davrda, ya’ni 2017-yildagi 
islohotlardan keyin jadallashgan (1-rasm). 

1-rasm. Sanoat ulushining yalpi ichki mahsulotdagi dinamikasi, 2016-2025-yillar, foizda3.

Hajmiy o‘sish ta’minlangan bo‘lsa-da, uning sifat mazmunini baholash uchun tahlil ishlab chiqarilgan tayyor 
sanoat mahsulotining ichki tarkibiga qaratiladi. Ulushlar joriy narxlardagi qo‘shilgan qiymatdan hisoblangani 
bois, ularning o‘zgarishida fizik hajm bilan bir qatorda tarmoqlar mahsulotining nisbiy narxi ham aks etadi. Shu 
bois agregat ulush sanoat ichida nima ro‘y berayotganini to‘liq ko‘rsatmaydi. Ishlab chiqarilgan tayyor sanoat 
mahsulotining eng yirik bo‘limlari ulushining o‘zgarishi 3-jadvalda keltirilgan.

3-jadvalga ko‘ra, o‘n yil davomida ishlab chiqarilgan tayyor sanoat mahsuloti tarkibidagi eng katta o‘zgarish 
metallurgiya bo‘yicha ro‘y bergan: uning ulushi 10,6 foizdan 24,3 foizga, ya’ni 13,7 foiz punktga oshgan va 
tarmoq sanoatning eng yirik bo‘limiga aylangan. Ikkinchi tomonda oziq-ovqat sanoati turadi: uning ulushi 24,5 
foizdan 16,1 foizga qisqargan. Kimyo sanoatining ulushi 8,1 foizdan 4,6 foizga, farmatsevtika sanoatining ulushi 
esa 1,3 foizdan 0,6 foizga tushgan (3-jadval).

3-jadval
Ishlab chiqarilgan tayyor sanoat mahsuloti tarkibida asosiy tarmoqlar ulushi, 2016-2025-yillar, foizda

Bo‘lim 2016 2017 2018 2019 2020 2021 2022 2023 2024 2025

Metallurgiya sanoati 10,6 12,8 16,5 22,5 26,0 25,6 23,3 22,7 22,7 24,3

Oziq-ovqat sanoati 24,5 19,2 13,3 13,9 13,8 12,9 12,5 11,8 13,8 16,1

To‘qimachilik sanoati 14,6 13,9 13,1 11,8 12,0 13,8 13,6 12,9 11,9 10,7

Kimyo sanoati 8,1 8,2 8,0 7,4 6,9 7,4 7,3 6,1 5,4 4,6

Metallurgiya o‘z ulushini oshirgani sari boshqa bo‘limlarning ulushi arifmetik tarzda qisqargan, shu bois oziq-
ovqat yoki kimyo sanoatining ulushi pasayishi ularning inqirozi emas, balki metallurgiya hisobiga maxrajning 
kengayishi natijasi bo‘lishi mumkin. Bo‘limlar ulushining dinamikasi 2-rasmda keltirilgan.

3	 Milliy statistika qo’mitasi ma’lumotlari asosida muallif tomonidan hisoblangan.

Sanoat tarkibining konsentratsiya darajasini yaxlit o‘lchash uchun Herfindahl indeksi hisoblanadi. Indeks 
bo‘limlar ulushi kvadratlari yig‘indisi sifatida aniqlanadi:

                                             (2)

bu yerda: 
sᵢ — i-tarmoqning Ishlab chiqarilgan tayyor sanoat mahsulotidagi ulushi.
Indeksning qiymati nolga yaqin bo‘lsa sanoat tuzilmasi diversifikatsiyalangan, birga yaqin bo‘lsa 

monopollashgan hisoblanadi. Hisob-kitoblarga ko‘ra, konsentratsiya indeksi 2016-yilda 0,1136 ni tashkil etgan, 
2017-yilda 0,0989 gacha pasaygan, so‘ngra izchil ko‘tarilib 2025-yilda 0,1193 ga yetgan. Indeksning eng past 
qiymati 2017-yilga to‘g‘ri keladi, aynan shu yili sanoat tuzilmasi eng diversifikatsiyalangan holatda bo‘lgan. 
Keyingi yillarda metallurgiyaning ulushi oshgani sari indeks ham ko‘tarilgan, bu ikki ko‘rsatkichning bir vaqtda 
harakatlanishi konsentratsiyaning asosiy manbai metallurgiya ekanini tasdiqlaydi.4

Sanoat tuzilmasining o‘z ishlab chiqarish vositalarini yaratish qobiliyatini o‘lchashda Hoffmann koeffitsiyenti 
qo‘llaniladi, u iste’mol tovarlari ishlab chiqarishning investitsion tovarlar ishlab chiqarishga nisbati sifatida 
hisoblanadi:

                                                  (3)

bu yerda Qₘₛₜ — iste’mol tovarlari, Qᵢₙᵥ — investitsion tovarlar ishlab chiqarish hajmi. 
Sifat darajasini yaxlit baholash uchun Ishlab chiqarilgan tayyor sanoat mahsulotining bo‘limlari texnologik 

jadallik bo‘yicha guruhlanadi. Iqtisodiy hamkorlik va taraqqiyot tashkilotining taksonomiyasiga muvofiq 
farmatsevtika hamda kompyuter va elektron mahsulotlar bo‘limlari yuqori texnologiyali, kimyo, elektr uskunalar, 
mashina va uskunalar, avtotransport bo‘limlari o‘rtacha yuqori texnologiyali guruhga kiritiladi (2-rasm).

2-rasm. Ishlab chiqarilgan tayyor sanoat mahsuloti tarkibida 
asosiy tarmoqlar ulushi, 2016-2025-yillar, foizda.

Guruhlarning ulushi 3-rasmda keltirilgan.3-rasmga ko‘ra, yuqori va o‘rtacha yuqori texnologiyali 
bo‘limlarning birgalikdagi ulushi 2016-yilda 17,8 foizni tashkil etgan, 2018-yilda 29,2 foizgacha ko‘tarilgan, 
so‘ngra izchil pasayib 2025-yilda 20,7 foizga tushgan. O‘rtacha past texnologiyali guruhning ulushi esa 

4	 Muallif hisob-kitobi.

27,2 foizdan 39,3 foizga oshgan. Past texnologiyali guruhning qisqarishi yuqori texnologiyali guruh 
foydasiga emas, o‘rtacha past guruh foydasiga ro‘y bergan, chunki metallurgiya aynan shu guruhga kiradi. 
Farmatsevtika hamda kompyuter va elektron mahsulotlar bo‘limlarining ulushi esa butun davr davomida 
bir foizdan past yoki unga yaqin qolgan, ya’ni sanoatning texnologik yadrosini tashkil etishi lozim bo‘lgan 
tarmoqlar o‘smagan.

Mazkur natija tadqiqotning markaziy tezisini empirik tarzda tasdiqlaydi. Rodrik erta deindustrializatsiya 
konsepsiyasi doirasida rivojlanayotgan mamlakatlarda sanoat ulushining pasayishini asosiy xavf deb bilgan 
edi. O‘zbekiston ma’lumotlarida sanoat ulushi pasaymagan, aksincha oshgan, biroq uning texnologik tarkibi 
yomonlashgan. Demak hajmiy va sifat o‘lchamlari nafaqat bir-biridan farq qiladi, ular qarama-qarshi yo‘nalishda 
harakatlanishi ham mumkin. Sanoat qo‘shilgan qiymatning bandlikdagi ulushi 2016-2025-yillarda 11,5 
foizdan 11,4 foizga, ya’ni amalda o‘zgarmagan holda qolgani ham sanoatlashuvning mehnat sig‘imi jihatidan 
chuqurlashmaganini ko‘rsatadi (3-rasm).

3-rasm. Texnologik jadallik bo‘yicha guruhlarning Ishlab chiqarilgan 
tayyor sanoat mahsulotidagi ulushi, 2016-2025-yillar, foizda5.

Ushbu nomutanosiblik sanoatlashuv darajasini oshirishning konseptual modeli nuqtayi nazaridan 
izohlanadi. Har qanday sanoatlashuv modeli maqsad funksiyasi, harakatlantiruvchi kuch va resurs manbaidan 
tashkil topadi. Agar maqsad sifatida sanoatning ulushi olinsa, siyosat hajmiy ko‘rsatkichlarga, investitsiya 
jadalligiga va ishlab chiqarish quvvatlarini kengaytirishga yo‘naltiriladi; agar maqsad sifatida qo‘shilgan qiymat 
va texnologik murakkablik olinsa, siyosat sifat ko‘rsatkichlariga, mehnat unumdorligiga va bilim to‘plashga 
qaratiladi. O‘zbekiston misolida tahlil sanoat siyosatining maqsad funksiyasi hajmiy ko‘rsatkichga qaratilganini 
isbotlaydi: qo‘llab-quvvatlash choralari ishlab chiqarish hajmini oshirishga yo‘naltirilgan va bu maqsadga 
erishilgan, sifat o‘lchami esa siyosat diqqatidan chetda qolgan.

Aniqlangan nomutanosiblikni bartaraf etish uchun sanoatlashuv darajasini oshirishning uch qatlamli 
konseptual modeli qo‘llanilishi mumkin. Modelning birinchi qatlami maqsad qatlami bo‘lib, unda sanoatlashuv 
natijasi sanoat ulushi bilan emas, yaratilgan qo‘shilgan qiymat va mahsulotning texnologik murakkabligi bilan 
o‘lchanadi. Ikkinchi qatlam mexanizm qatlami bo‘lib, u davlat qo‘llab-quvvatlashini oldindan emas, erishilgan 
natijaga qarab beriladigan shartli rag‘bat tizimiga aylantiradi. Uchinchi qatlam monitoring qatlami bo‘lib, u 
sanoatlashuv sifatini muntazam o‘lchaydigan integral ko‘rsatkichlar tizimini nazarda tutadi. Aynan shu yopiq 
halqa modelni an’anaviy hajmiy yondashuvdan farqlaydi va sanoat siyosatining maqsad funksiyasini hajmdan 
sifatga o‘tkazish imkonini beradi.

5	 Iqtisodiy hamkorlik va taraqqiyot tashkiloti (OECD) texnologik jadallik taksonomiyasi asosida muallif hisob-kitobi.

X U L O S A  V A  T A K L I F L A R
O‘tkazilgan tahlil milliy iqtisodiyotning sanoatlashuvi hajmiy va sifat o‘lchamlari o‘rtasida chuqur 

nomutanosiblik mavjudligini ko‘rsatdi. Ishlab chiqarilgan tayyor sanoat mahsulotining yalpi ichki mahsulotdagi 
ulushi 2016-yildagi 15,2 foizdan 2025-yilda 21,7 foizga, kengaytirilgan sanoat guruhining ulushi esa 19,1 
foizdan 26,7 foizga oshgan, ya’ni hajmiy o‘sish ta’minlangan. Ayni paytda yuqori va o‘rtacha yuqori texnologiyali 
tarmoqlarning ulushi 2018-yildagi 29,2 foizdan 2025-yilda 20,7 foizga tushgan. Bu hajmiy va sifat o‘lchamlarining 
nafaqat farq qilishini, balki qarama-qarshi yo‘nalishda harakatlanishi mumkinligini empirik tarzda isbotlaydi.

Ikkinchidan, sanoat o‘sishining bitta tarmoq, ya’ni metallurgiya atrofida jamlanishi aniqlandi: uning ulushi 
10,6 foizdan 24,3 foizga oshgan, Herfindahl konsentratsiya indeksi esa 2017-yildagi eng past nuqtadan qayta 
ko‘tarilgan. Bu sanoat tarkibining bir necha yirik resurs tarmog‘iga bog‘lanib qolganini va uning tashqi narx 
konyunkturasiga sezgirligi oshganini ko‘rsatadi.

Uchinchidan, aniqlangan nomutanosiblik sanoat siyosatining muvaffaqiyatsizligini emas, uning maqsad 
funksiyasi hajmiy ko‘rsatkichga qaratilganini isbotlaydi. Nomutanosiblikni bartaraf etish uchun sanoat siyosatining 
maqsad funksiyasini hajmiy ko‘rsatkichdan sifat ko‘rsatkichiga yo‘naltirish, ya’ni qo‘llab-quvvatlash choralarini 
mahsulotning texnologik murakkabligiga bog‘lash hamda sanoatlashuv sifatini muntazam o‘lchovchi monitoring 
tizimini yaratish maqsadga muvofiqdir. Bunday yondashuv milliy iqtisodiyotning sanoatlashuv darajasini hajmiy 
jihatdangina emas, balki sifat jihatidan ham oshirishga xizmat qiladi.

